
Гади җөмлə синтаксисы.
            Тəмамланган  интонация белəн əйтелеп, 
уй – фикер хəбəр итə торган сүз яки сүзлəр 
тезмəсе җөмлə дип атала.
    Көз.   Агачларда яфраклар саргайган. 
              Җөмлə гади һəм кушма була.
              Бер генə хəбəрлеге булган җөмлə гади җөмлə дип атала.
      Ак томан эченнəн кояшның беренче нурлары бəреп чыга.  Безгə 
тизрəк кузгалырга кирəк. (Г.Ə.)        
              
            Ике яки икедəн артык хəбəрлеге булган җөмлə кушма җөмлə 
дип атала.
      Менə Идел өстендə, сары табак булып, кояш күтəрелде; бөтен 
тирə – як кош – корт сайравына күмелде.
  



Җөмлə кисəклəре.
      Җөмлəнең структур үзəген төзүче иң 
əһəмиятле кисəклəре баш кисəклəр дип атала.

Баш кисəклəр

ия хəбəр

Гади ия
Тезмə ия

Гади хəбəр
Кушма хəбəр
Тезмə хəбəр



Ия.
                 Җөмлəдə баш  килештə килеп, хəбəрне үзенə ияртə, башка сүзлəргə 
буйсынмый торган җөмлə кисəге ия дип атала. Ия кем? нəрсə? сорауларына 
җавап бирə. 
                  Җөмлəдə ия турында ни дə булса əйтелə, ул җөмлəнең башка кисəклəренə 
грамматик буйсынмый, шуңа күрə аны бəйсез кисəк дип атыйлар.
                 Ия исемнəр һəм исем мəгънəсендə килгəн барлык сүз төркемнəре белəн 
белдерелə ала:
         Төн (исем) караңгы.(Г.И.)
         Алар (алмашлык) урманчы белəн уртактан эшлəделəр.(Ш.К.)
         Сөйлəшү (фигыль) барып чыкмады.(Ф.Х.)
         Җылы (сыйфат) сөяк сындырмый, салкын (сыйфат) җанны тындырмый. 
(мəкаль)
         Тугыз (сан) өчкə тигез бүленə. 
         Аһ-ваһлар (ымлык) калмады хəзер.
                     Гади ия бер генə сүз белəн бирелə:
        Агачлар яфрак яра.
                     Тезмə ия таркалмый торган сүзтезмəлəрдəн тора:
        Үги ана яфрагы юешрəк урында үсə.
    



Хəбəр 
             Ия турында нəрсə булса да хəбəр итə торган икенче 
кисəк хəбəр дип атала. Ул нишли? нишлəде? ул нинди? ул 
кем? ул нəрсə? ул күпме? һ.б. сорауларга җавап бирə.

Хəбəр 

Фигыль хəбəр Исем хəбəр

Гади 
фигыль

хəбəр

Кушма 
фигыль

хəбəр

Тезмə 
фигыль

хəбəр

Гади 
исем
хəбəр

Кушма 
исем 
хəбəр

Тезмə 
исем 
хəбəр



         Күктə кояшның əсəре дə күренми.   

     Нинди сүз төркеме белəн белдерелүенə карап, хəбəр фигыль хəбəргə 
(фигыль белəн белдерелə) һəм исем хəбəргə (фигыльдəн башка сүз 
төркемнəре белəн белдерелə) бүленə: 

        Яңгыр кинəт башланды.(Фигыль хəбəр)
             Акыллы дошман акылсыз дустан яхшырак. (исем  хəбəр)
      Төзелеше ягыннын һəр ике төр хəбəрлəрне дə гади, кушма һəм тезмə 
төрлəргə бүлеп йөртəлəр. 
       Гади хəбəр бер сүздəн тора: 
            Яз килə. Көн матур.
      Кушма хəбəр мөстəкыйль сүзгə ярдəмлеклəр (бəйлеклəр, ярдəмче 
фигыльлəр,  кисəкчəлəр) ялганып ясала: 
          Туганыбыз килгəн иде. 
            Яңгыр ява башлады.
            Китаплар сатылып беткəн.
       



      Тырышуым синең өчен.
         Апа матур иде.
         Сез Солтанмы əле?

              Тезмə хəбəрлəр фразеологизм яки таркалмый торган 
сүзтезмəлəр белəн белдерəлəр.

         Юлыбыз дəвам итə.
         Ул тирə – якка күз салды.
         Бу мəһабəт бина – Казан дəүлəт университеты.
         Əтием алтын куллы.

      



Җөмлəнең иярчен кисəклəре.

          Иярчен кисəклəр, баш кисəклəрне ачыклап, аларга 
ияреп килəлəр.

Иярчен кисəклəр

Аергыч Тəмамлык Хəл Аныклагыч 

Урын 
хəле 

Вакыт
хəле

 

Рəвеш
хəле

Күлəм 
хəле

Сəбəп 
хəле

Максат
хəле

 

Шарт
хəле

Кире
хəл



Аергыч.
               Исем белəн белдерелгəн телəсə нинди җөмлə кисəген 
ачыклаган иярчен кисəк аергыч була. Ул нинди? кайсы? ничə? ничəнче? 
кемнең? нəрсəнең? кайдагы? сорауларына җавап бирə. Аергыч ачыклап 
килгəн сүз аерылмыш дип атала.
        Җанга урын тапмас чаклар була.
        Габдулла Тукай – бөек шагыйрь.
        Ул унынчы сыйныфта укый.
                 Аергычлар исем, сыйфат, сан, алмашлык, фигыль, рəвеш, 
хəбəрлек сүзлəр белəн белдерелəлəр:
          Шуннан соң мин аны икенче көнне кичке ашка керер алдыннан 
шушы кечкенə мəйданчыкта күрдем.
          Нургали ага өстəлдəн көмеш кыңгырау алды.
          Бүген күп эш эшлəнде.
   



Тиңдəш һəм тиңдəш түгел аергычлар.

         Предметны бер генə яктан (төсе, формасы, тəме һ.б.) 
ачыклап килгəн аергычлар тиңдəш аергычлар дип 
атала.

               Умарта кызы иң матур, иң ачык, иң хуш 
исле чəчəклəргə кунды.

          
          Предметны төрле яктан ачыклап килгəн аергычлар 

тиңдəш булмаган аергычлар дип атала.     

                 Кыз кулына зур кызыл туп тоткан.



Тəмамлык. 
        Тамамлык җөмлəдə фигыль белəн белдерелгəн кисəкне ачыклап килə һəм кемгə? 

нəрсəгə? кемне? нəрсəне? кемнəн? нəрсəдəн? кемдə? нəрсəдə? кем белəн? нəрсə 
белəн? кем турында? нəрсə турында? һ. б. сорауларга  җавап бирə.

                Атның муеннарын сыйпадым.
                Ул əтисе белəн яши. 
                Алтыдан икене алам.
           Туры һəм кыек тəмамлыклар.
           Тəмамлыклар туры һəм кыек тəмамлыкларга бүленəлəр.   
           Төшем килеше кушымчасы алган яки алу ихтималы булган тəмамлык туры 

тəмамлык дип атала:
                Җəй көнен яздым бераз: языйм əле кыш, көзлəрен.
                Мин үз тирəмдə сəер хəллəр күрə башладым.
            Ияртүче сүзгə юнəлеш, чыгыш, урын-вакыт килеше кушымчалары һəм бəйлек 

яки бəйлек сүзлəр ярдəмендə иярə торган тəмамлыклар кыек тəмамлыклар дип 
атала: 

                   Əйтерсең дөньяда хəзер алар өчен Габдулладан башка берни юк. 
                   Без бу кыз белəн таныш идек. 
                   Абыйга көн саен кызлардан хат килə.
           



Хəллəр.
            Җөмлəнең фигыль, сыйфат, рəвеш, хəбəрлек сүз белəн 

бирелгəн кисəгенə ияреп,  эшнең һəм билгенең билгесен, 
эшнең үтəлү рəвешен, вакытын, урынын, сəбəбен, максатын, 
шартын, күлəм – дəрəҗəсен белдерə торган кисəклəр хəл дип 
атала.  Хəллəр ничек? кайчан? кайда? нигə? ни өчен? ни 
сəбəпле? нишлəсə? нəрсəгə карамастан? һ.б. сорауларга 
җавап бирəлəр: 

                      Кич белəн йокларга яттык.
                      Без быел авылда рəхəтлəнеп ял иттек. 
                      Көн гаять матур иде.



Хəл төркемчəлəре.
         Хəллəр мəгънəлəре ягыннан 8 төркемчəгə бүленəлəр: вакыт хəле, 

урын хəле, сəбəп хəле, максат хəле, рəвеш хəле, күлəм хəле, шарт хəле, 
кире  хəл.

             Урын хəле  эш яки хəлнең урынын белдерə, кая? кайда? каян? 
сорауларына җавап бирə.

 
            
            

Бəйлəүче чара Мисаллар 
1. Килеш кушымчалары:
-га\-гə, ка\кə, 
-дан\-дəн, -тан\-тəн,
-да\дə, -та\-тə.

2. Бəйлеклəр, бəйлек сүзлəр: 
эчендə, өстендə, арасыннан, 

янында,буена, буйлап һ.б.

Кердем карурманга
Бер кычкырып җырларга.(Г.З.)

Өй артындагы бакчадан 
Өзеп алдым бер йөзем.(Җ.)
 
Тирə – якта кошлар сайрый.(Р.Б.)

Ком сахрасы буйлап автобус бара да бара.(С.С.)
Авыл артында җимеш бакчалары урнашкан.(С.С.)
Чыклы үлəн өстендə салават күпере уйный.(Г.С.)



       Вакыт хəле     эш  - хəлнең вакытын, башлануын, бетүен белдерə, 
кайчан? кайчанга чаклы? кайчаннан бирле? сорауларына җавап бирə. 

 Бəйлəүче чара Мисаллар 

1. Килеш кушымчалары

2.   Хəл фигыль формалары: -
гач\-гəч; -ганчы\-гəнче.

3.  Сыйфат фигыль формасы: -
ган\-гəн + да\дə

4.  Исем фигыль формасы: -у\-
ү + -га\-гə.

5.    Бəйлеклəр, бəйлек сүзлəр: 
чакта, вакытта, арада, соң һ.
б.

        

Узган ел малай əтисе белəн комбайнда эшлəгəн иде.(Ф.
Ш.)
Йомшак кына җемелдилəр
Йолдызлар җəйге кичтə.(Л.А.)
Борынгы урманның борылмасына җиткəч, артына 
əйлəнеп карады.(С.С.)

Күзлəреңне ачканда, син инде боз өстендəге тирəн карга 
чумган буласың. (Г.Б.)

Мендəр өстендə утырган эре бөртекле чал чəчле 
карчыкны күрүгə үк таныды. (М.Г.)

Мине күрү белəн торып басты. (Х.С.)



            Рəвеш хəле  эшнең ни рəвешле, ничек үтəлүен белдерə, ничек? ни 
рəвешле? сорауларга җавап бирə.

Бəйлəүче чара Мисаллар 

1. Янəшə тору.

2. Охшату-чагыштыру 
кушымчасы: -ча\чə; -
дай\дəй.

3. Хəл фигыль 
формасы: -ып\-еп,п;

       а\ə, ый\и 

4.     Бəйлеклəр, бəйлек 
сүзлəр: кебек, хəлдə, 
сыман һ.б. 

Карт имəннəр салмак кына шаулыйлар.(М.М.)

Зарима сабыйларча чыркылдап көлə башлады.(М.Г.)
Су өсте көмеш көзгедəй балкып тора.(Г.С.)

Атлар, чаптырып, югары очка менеп китəлəр. (М.Г.)
Кычкырып көлешə-көлешə кар атышкан игезəклəргə 
карый-карый атлады.(М.Г.)

Ике бите ут сыман кызышты.(Н.Г.)
Осталар таштан, биек итеп, нигез салдылар. (М.Х.)



               Күлəм хəле эш яки хəлнең, билгенең күлəмен, дəрəҗəсен 
белдереп килə, күпме? никадəр? ни дəрəҗəдə? сорауларына җавап 
бирə.

   Бəйлəүче чара Мисаллар 

1. Янəшə тору.

2. Чыгыш килеше 
кушымчасы: -дан\-дəн. –
тан\тəн.

3. Охшату-чагыштыру 
кушымчасы: -дай\дəй.

4. Хəл фигыль формасы: -
ганчы \-гəнче, -канчы\-кəнче 

5. Бəйлеклəр, бəйлек сүзлəр: 
кадəр, чаклы, саен, кабат , 
тапкыр, чамасы һ.б.

Кыскасы, без барыбыз да ялны искитмəле матур, 
күңелле итеп үткəрдек.(Х.С.)

Су буендагы кыяк үлəн
Билдəн күмə торгандыр. (К.Б.)

Сөлге, җəймə ише əйберлəре дə сөттəй ак. (С.С.)

Бер əйлəнеп, бер тулганып, 
Туйганчы карыйм əле. (Җ.)

Нурислам Мəскəүдəн атна саен хат язып торды. (Р.В.)
Əтəч өченче кабат кычкырды. (Р.С.)
Мин тамгалы бүрене тагын бер тапкыр күрдем. (Ф.Ш.)



          Сəбəп хəле эш – хəлнең сəбəбен белдерə, ник? ни өчен? ни сəбəпле? 
нигə? нилектəн? сорауларына җавап бирə. 

Бəйлəүче чара Мисаллар 
1. Килеш кушымчалары:
    -га\гə, -ка\кə;
    - дан\дəн, тан\тəн

2. Хəл фигыль формалары: -
гач\гəч, кач\кəч, ып, еп, 
п.

3. Исем фигыль формасы: -
у\-ү + дан\ дəн.

4. Сыйфат фигыль формасы: 
-ган\-гəн  + -га\гə 
юнəлеш килеше яки –
нан\нəн чыгыш килеше 
кушымчасы.

5. Бəйлеклəр, бəйлек сүзлəр: 
күрə, өчен, аркасында, 
сəбəпле.

Тавышка тирмəдəн абыйсы йөреп чыкты.(М.Г.)

Аптырагач, иптəш кызларына яздым. (Х.С.)

Моратбакый, җиңел сулап, гел киеренке утырудан 
талган буыннарын язып җибəрде. (М.Г.)

Əллə кече яшьтəн апасы тирəсендə кайнашканга, кыз 
кыю булып үсте. (С.С.)

Хəзергə əле, əнə, романын язып бетермəгəнгə күрə 
генə, болай гади бер кеше кыяфəтендə йөридер кебек 
иде. (Р.Т.)



        Максат хəле эш – хəл, хəрəкəтнең максатын белдереп килə, ни өчен? 
нигə? нинди максат белəн? кебек сорауларга җавап бирə.

Бəйлəүче чара Мисаллар 

1. Юнəлеш килеше 
кушымчасы:  -га\-гə, -ка\-
кə.

2. Инфинитив формасы: 
       ырга\-ергə, -арга\-əргə, 
       -рга\-ргə.

3.    Бəйлеклəр, бəйлек сүзлəр:  
өчен, дип, максатыннан, 
ниятеннəн.

Ак каеннар арасына
Килгəн идем җилəккə. (М.Р.)

Əби булышырга кызын чакырды.(Ə.)

Кояшлы, чəчəкле бу якты дөньяга 
Кошлар күк җырларга килдем мин. 

Мин монда сезне күреп чыгар өчен генə кердем. (Х.
С.)
Малай уйнавыннан туктаган һəм кайтырга дип 
кузгалган. (Р.Б.)



             Шарт хəле җөмлəдə эш-хəлнең шартын белдереп, фигыльгə 
буйсынып килə, нишлəсə? нинди шартларда? сорауларына җавап бирə.

 

Бəйлəүче чара Мисаллар 

1. Шарт фигыль формасы: 
-са\-сə.

2. Ияртүче теркəгеч: 
      əгəр + -са\-сə.

3. Сорау кушымчасы: 
     -мы\-ме.

4. Бəйлек, бəйлек сүз: 
       икəн, исə.

Абыйсының шигырен ишетсə, Заһит, мөгаен, йомшарыр 
иде. (С.С.)

Əгəр соңга калсам җитешə алмаячакмын. (М.Г.)

Адымнарыңны акрынайттыңмы, тормыш тəмен белеп, 
җай гына чөкердəшеп баручы ак яулыклы, чəчəкле читек 
кигəн əбилəр, матур картая белгəн бабайлар төркеме 
белəн тигезлəшəсең. (М.Г.)

Туа икəн инсан, вакытның бер кисəге булып яши 
башлый. (Р.С.)
Ал яраннар кебек алсулана
Бəгырькəем, мине күрде исə. (Р.В.)



        Кире хəл җөмлəдə көтелгəн эш – хəлнең киресен белдерə, нишлəсə 
дə? нəрсəгə карамастан? сорауларына җавап бирə.

Бəйлəүче чара Мисаллар 

1. Шарт фигыль формасы: 
-са\-сə + да, дə кисəкчəсе.

2. . Хəл фигыль формасы: 
ып, еп, п яки гач\гəч + 
та, тə кисəкчəсе.

3.Боерык фигыль формасы: 
-сын\-сен.

4.  Бəйлек сүз: 
карамастан.
 

Арысалар да, арыганлыкларын сиздермəскə тырышты 
малайлар. (Ф.Ш.)

Төш икəнен белеп тə, уянасы килмичə, дəвамын күрергə 
телəгəн кеше халəтендə иде ул. (М.Г.)

Лəкин никадəр генə яратмасын, кадерлəмəсен, карт морза 
аларны, ул хислəрне угланга сиздерүне кирəк тапмады.(Ф.
Л )

Яшь булуына карамастан, ул эшлəрнең үзəгендə əлеге дə 
баягы Миңсылу бөтерелер иде. (М.Х.)



Җөмлə кисəклəренең аерымлануы.
          Аерымлану – иярүче сүзнең, ияртүче сүздəн ераклашып, 

мөстəкыйльлеге арту дигəн сүз. 
           Төрле җөмлə кисəклəре төрле шартларда аерымланалар. 
           Аергычлар үзлəре ияргəн сүзгə кире тəртиптə аерылмыштан соң 

килсəлəр аерымланалар: 
                 Мин күп күрдем филдəй кешелəрне, киң күкрəкле, тимер бəдəнле. 

(М.Җ.)
                 Бер җирдə юк камыш сабаклары, андагыдай шаулый торганнар. 

(Һ.Т.)
            Инверсиялəнеп килгəн аергычлар төп җөмлə интонациясе эчендə 

булырга тиешлəр, ягъни алар җөмлə тəмамлаганчы əйтелəлəр. 
            Инверсиялəнгəн аергыч тəмамланган җөмлəдəн соң , аерым җөмлə 

кебек, хəбəр итү интонациясе белəн əйтелсə, ул өстəлмə дип таныла 
һəм язуда төп җөмлəдəн нокта, сорау яки өндəү билгесе аерыла:

                  Күк йөзендə болыт ертыклары арасыннан кəкре ай сыныгы 
күренгəлəп куя. Тонык, ямьсез. (Э.К.)



     Тəмамлыклар (бары тик кыек тəмамлыклар 
гына) инверсиялəнеп килсəлəр һəм җөмлə 
интонациясе эчендə калсалар, тыныш билгесе 
белəн аерымланалар: 

                  Ул бик яхшы поэма язган, мəхəббəт 
турында. 

         Тəмамлыклар инверсиялəнеп җөмлə 
ахырына куелсалар һəм, җөмлə интонацион 
яктан тəмамлангач, аерым җөмлə интонациясе  
белəн əйтелсəлəр, алар өстəлмəлəр булалар һəм 
төп җөмлəдəн нокта, сорау һəм өндəү билгелəре 
белəн аерылалар:

                  Шəһəрдəн кичə генə кайттым мин. Əти 
белəн. (Ш.У.)



Аерымланган хəллəр.
            Үзлəре бəйлəнгəн җөмлə кисəгеннəн ераклашкан 

һəм ярымхəбəрлек төшенчəсенə ия булган вакыт, рəвеш, 
күлəм, сəбəп, максат, шарт һəм кире хəллəр аерымлана. 
Урын хəле аерымланмый. 

              Ял иткəч (вакыт хəле), без бакчага чыктык.
              Алар, сөйлəшə - сөйлəшə (рəвеш хəле), бакчага кереп 

киттелəр. 
              Бер караңгыдан икенче караңгыга кадəр (күлəм 

хəле), профессор институттан чыкмады. 
              Югары белем алырга дип (максат хəле), ул 

башкалага күчеп килде. 
              Əгəр бик телəсəк (шарт хəле), без кичкə кайтып 

җитəбез. 
              Бик арсалар да (кире хəл), турислар ял итəргə 

туктамадылар.



Аныклагыч.
     Җөмлəдə ияртүче кисəктəн соң килеп, аның мəгънəсенə өстəмə 

аныклык, төгəллек бирə торган иярчен кисəк аныклагыч дип атала. 
Аныклагыч ачыклап килгəн сүз (ияртүче сүз) аныкланмыш  була.  
Аныклагыч астына ике дулкынлы сызык   сызыла. (                ) 
Аныклагыч җөмлəнең телəсə кайсы кисəген аныклап, төгəллəп килə 
ала. Аныклагыч аныкланмышы соравына ягъни сүзен өстəп куелган 
сорауга җавап бирə: 

            
           Сəвия əнисе яраткан көйне – “Рамай”ны  уйный иде - ягъни нинди 

көйне? 
             Кəҗə рəхмəт əйтə: сакалын селкетə - ягъни  нишли? 
             Кеше гомере сүнгəч, аны икенчелəр, ягъни  яшь буыннар дəвам 

итə -  ягъни  кемнəр?



Аерымланган аныклагычлар.
             Аныкланмышы белəн бер грамматик формада 

ярашкан аныклагычлар аерымлана: 
             Миңа, малай кешегə, кыю булырга кирəк - юнəлеш 

килешендə ярашканнар. 
             Уңда, урман буенда, ат көтүе йөри - икесе дə урын –

вакыт килеше формасында килгəн.
               Аныкланмышы белəн бер грамматик формада  

булган аныклагыч аерымланмый: 
              Сез дусларны сагынам  - аныкланмыш (сез) баш 

килештə, аныклагыч (дусларны) төшем килешендə.
               Билгелəү алмашлыклары (үз, барысы, һəммəсе, 

бөтенесе..) һəм җыю саннары белəн белдерелгəн 
алмашлыклар да аерымланмый: 

                Без икəү кайтып киттек. 
                Алар барысы да тынып калдылар.



Аерымланган аныклагычлар янында тыныш билгелəре.
         Аерымланган аныклагычлар аныкланмышыннан өтер, сызык, ике нокта 

һəм җəялəр  белəн аерып күрсəтелə. 

Мисаллар Тыныш билгелəренə аңлатма

1. Иртəн без, өч кеше, катерда утыра идек 
инде. (С.С.)

Өтер. Алмашлык яки рəвеш белəн 
белдерелгəн аныкланмыш күлəмен 
чиклəгəндə.

2. Колхозның барлык кешелəре, хəтта 
картлары һəм карчыклары да, тырышып 
эшлəделəр. 

Аныклагыч аныклаучы теркəгеч белəн 
булганда. 

3. Өч сугышчы еракка, разведкага, бүген 
генə киттелəр. (А.Шамов)

Урын хəлен аныклаганда. 

4. Ул унтугыз яшендə, матур вакытында, 
фронтта һəлак булды.

Вакыт хəлен аныклаганда.

5. Нектар – баллы сыекча – күбəлəклəр өчен 
генə түгел, башкаларга да азык. (К.Т.)

Сызык. Аныклагыч та аныкланмыш та 
ярашып килгəн исемнəр белəн белдерелсə.

6. Кəҗə рəхмəт укый: сакалын селкетə.(Г.Т.) Ике нокта. Фигыльлəр белəн белдерелгəн 
кисəклəр яки хəбəр аныкланганда.

7. Черелдəвеклəр (сызгырак чыпчыклар) 
кешедəн курыкмыйлар. (К.Т.)

Җəялəр. Тəрҗемə итү, искəрмə яки аңлатма 
бирү тəртибендə аныкланганда. 



Җөмлəнең модаль кисəклəре.
            Сөйлəүченең чынбарлыкка (тыңлаучыга, җөмлə эчтəлегенə, 

төзелешенə һəм сөйлəү обстановкасына) мөнəсəбəтен белдерə торган 
кисəклəр җөмлəнең модаль кисəклəре дип атала. 

                    

                Дускай, сиңа бүлəк итəр идем 
                Илкəемнең иркə гөллəрен. (М.Җ.)
                 
                Кыскасы, алар урманны кадерлəп, саклап тоталар иде.(М.М.)

Җөмлəнең модаль 
кисəклəре.

Эндəш сүзлəр Кереш сүзлəр



Эндəш сүзлəр һəм алар янында тыныш билгелəре.

          Сөйлəм төбəлгəн затны, əйберне белдерүче сүзлəр эндəш сүзлəр дип 
аталалар.

          Эндəш сүзлəр баш килештəге төрле исемнəр белəн белдерелəлəр, 
җөмлəнең телəсə кайсы урынында килəлəр, җыйнак һəм җəенке 
булалар; җөмлəнең гомуми интонациясеннəн аерым əйтелəлəр: 

                      Əнием, мин сине бик яратам.
                      Сагындым, бик сагындым сине, изге туган ил! 
         
           Эндəш сүз җөмлə кисəклəреннəн өтер белəн аерыла, көчле тойгы 

белəн əйтелгəн эндəш сүздəн соң өндəү билгесе куела, җөмлəнең 
дəвамы баш хəрефтəн языла.

                      Кадерле кунаклар! Өстəл янына утырыгыз.
          
            Бер гомуми  интонация астында əйтелгəн и, ай, əй, о ымлыклары 

белəн эндəш сүзлəр арасында өтер куелмый: 
                       И сабыйлар, эшлəгез сез.... (Г.Т.)



Кереш сүзлəр.
          Сөйлəүченең чынбарлыкка, сөйлəмнең эчтəлегенə төрле мөнəсəбəтен белдерə 

торган сүзлəр кереш сүзлəр дип аталалар.
 1.  Фикерне йомгаклаучы: димəк, шулай итеп, шул рəвешле, бəс, кыскасы...
 2.  Чиклəүне белдерүчелəр: башлыча, ниһаять...
 3. Шиклəүне, икелəнүне белдерүчелəр: ихтимал, күрəсең, бəлки, ахрысы, ахры, мөгаен, 

шəт...
 4.  Билгесезлекне белдерүчелəр: нигəдер, никтер, ничектер, ни өчендер...
 5. Фикернең тəртибен белдерүчелəр: беренчедəн, бердəн, икенчедəн, барыннан да 

элек...
 6. Фикернең шиксез булуын белдерүчелəр: əлбəттə, чынлап та, билгеле, дөрес, шиксез, 

һичшиксез, бəхəссез, табигый...
 7. Фикер чыганагын белдерүчелəр: минемчə, безнең уйлавыбызча, аларча, алар 

фикеренчə, ди, дилəр...
 8.  Үтенүне белдерүче: зинһар.
 9. Игътибар җəлеп итүне белдерүчелəр:  кара əле, тыңла, гафу ит, белəсең килсə, 

əйтсəм əйтим...
10. Фикернең үзара мөнəсəбəтлəрен белдерүчелəр: мисал өчен, хəер, гомумəн, 

киресенчə, мəсəлəн...
11.  Сөйлəүченең төрле тойгыларын белдерүчелəр: имеш, янəсе, ичмасам, валлаһи...



Кереш сүзлəр янында тыныш билгелəре.

           Кереш сүзлəр җөмлəнең төп интонациясеннəн бик аз 
гына аерылып торалар, һəм пауза кыска була. Кереш 
сүзлəр җөмлə кисəклəреннəн өтер белəн аерыла: 

                  
        Без, мөгаен, бу мəсьəлəнең җитдилеген уйлап 

бетермəгəнбез. (М.Ə.)
          Бəлки, бу хат соңгы хатым булыр...(Ф.К.)
          Элекке заманда бер карт яшəгəн, ди... (Əкият)



Җөмлəнең тиңдəш кисəклəре.

             Җөмлəдə бер үк сүзгə (җөмлə кисəгенə) караган һəм бер үк 
сорауга җавап булган кисəклəр тиңдəш кисəклəр дип атала. Җөмлəнең 
барлык кисəклəре дə тиңдəш була ала. Тиңдəш кисəклəр җыйнак һəм 
җəенке булырга мөмкин. 

                    Чыршы белəн нарат кышын да яшел. Бу җөмлəдə чыршы белəн 
нарат сүзлəре – җыйнак тиңдəш иялəр.

                    Бөдрə ак каеннар, купшы юкəлəр тирə-якка ямь биреп торалар 
- җəенке тиңдəш иялəр: аларның үзлəренə ияреп килгəн сүзлəре бар.

                     
                    Тиңдəш кисəклəр үзара тезүче теркəгечлəр, санау һəм каршы 

интонациялəре ярдəмендə бəйлəнəлəр: 

                    Җиргə матурлыкны, илгə батырлыкны сез бирəсез, газиз əнилəр.
                    Кар һəм боз эреде, сулар йөгерде.



Тиңдəш кисəклəр янында тыныш билгелəре. 
1. Теркəгечлəрдəн башка гына бəйлəнгəн тиңдəш кисəклəр арасында өтер куела: 
            Мин торам кырларда, болында, урманда. (Г.Т.)
2. Тиңдəш кисəклəр янында һəм, да, та, яки, яисə, я теркəгечлəре кабатланмаса, өтер 

куелмый: 
             Иркəли һəм сөя кояшның яктысы.(Г.Т.)
3. Каршы куючы теркəгечлəр белəн бəйлəнгəн тиңңəш кисəклəр арасына өтер куела: 
              Син авылга кайттың, лəкин безгə кермəдең. 
4. Кабатланып килгəн теркəгечлəр белəн бəйлəнгəн тиңдəш кисəклəр арасына өтер 

куела:
              Ул инде яза да, укый да, рəсем ясый да белə. 
5. Кискен каршы куюны белдергəн теркəгечсез тиңдəш кисəклəр арасында сызык 

куела: 
              Йөгерəм, йөгерəм – куып җитə алмыйм. 
6. Үз өчендə өтерлəр булган җəенке тиңдəш кисəклəр арасында нокталы өтер куела: 
              Ул анда җир астыннан бəреп чыккан ямь – яшел хəтфə үлəннəргə 

сокланып йөрде; кыш көне туңып, яз көне терелə башлаган урманның 
сулыш алуын тыңлады. (Г.К.)

          



Тиңдəш кисəклəр янында гомумилəштерүче сүзлəр.

           Җөмлəнең тиңдəш кисəклəре янында аларны алмаштыра торган 
сүзлəр дə килергə мөмкин. Андый сүзлəрне гомумилəштерүче сүзлəр 
дип атыйлар. Алар һəммəсе, бөтенесе, барысы кебек алмашлыклар; 
түбəндəгелəр, мондыйлар, андыйлар кебек сүзлəр; тагы барлык, 
түбəндəге, мондый, бөтен кебек сүзлəр белəн килгəн исемнəр 
ярдəмендə дə белдерелə.

           Тиңдəш кисəклəр алдыннан килгəн гомумилəштерүче сүздəн соң 
ике нокта куела: 

                  Һəммəсе: ирлəр, хатын – кызлар үзлəрен аямыйча эшлилəр 
иде. (Ш.К.) 

         
           Тиңдəш кисəклəрдəн соң килəн гомумилəштерүче сүз алдыннан 

сызык куела: 
                  Кояш, офык, гөллəр, язлар таңы – караңгыга чумган барысы 

да. (Г.Аф.) 



Җөмлəлəрне аерым билгелəренə карап төркемлəү.
Төркемлəү принцибы Җөмлə төре Мисаллар

1. Грамматик яктан таркалу 
–таркалмавына карап 

грамматик
таркала торган
таркалмый торган 

Ялт! Шул арада машинага утырып та 
сызды.

2. Əйтү максатына карап хикəя 
сорау
боерык 

Яңгыр ява. Туктадымы əле? 
Зонтикларны алыгыз!

3. Тойгының дəрəҗəсенə 
карап 

гадəти 
тойгылы

Яңгыр кирəк.Ура! Яңгыр ява!

4. Күренешне раслау яки 
инкяр итүгə бəйле рəвештə

раслау
инкяр

Тиздəн печəнгə төшəрлəр. Бала һаман 
йокламый.

5. Иярчен кисəклəре булу-
булмауга карап

җыйнак
җəенке

Кар эри. Күктə ак болытлар йөзə.

6. Оештыручы үзəкнең ничə 
булу мөмкинлегенə карап 

бер составлы
ике составлы

Бүген бик арылды. Озын караңгы 
төннəр башланды. 

7. Хəбəрлекнең санына карап гади 
кушма

Тиздəн игеннəр өлгерер.Мəдинə 
җыелыштан өйгə кайтып кергəндə, 
Фəрит əле йокламаган иде. (Ш.Камал)

8. Мəгънə тулылыгы өчен 
кирəк булган кисəклəрнең 
булу – булмавына карап.

тулы
ким 

-Бүген кизү кем?
-Мин.                     (Ə.Еники) 



Гади җөмлəгə синтаксик анализ ясау тəртибе: 
1. Əйтү максаты ягыннан төре билгелəнə.
2. Җыйнак яки җəенке икəнлеге əйтелə.
3. Бер составлы яки ике составлы булуы күрсəтелə. 
4. Тулы яки ким булуы əйтелə. 
5. Раслау яки инкарь булуы билгелəнə. 
6. Тиңдəш кисəклəре яки аерымланган кисəклəре булу-булмавы 

күрсəтелə.
7. Гади җөмлə икəнлеге əйтелə. 
8. Шартлы билгелəр ярдəмендə җөмлə кисəклəре һəм сүз төркемнəре 

буенча тикшерелə.

               Быел җəй көне Гөлшаһидə Казанга  - врачларның белемнəрен 
күтəрү курсларына укырга килде. (Г.Ə.) 

               Бу – хикəя, җəенке, ике составлы, тулы, раслау, аерымланган 
аныклагычлы гади җөмлə.



Гади җөмлə синтаксисы буенча тестлар, контроль һəм 
мөстəкыйль эшлəр өчен биремнəр. 

1 вариант.
1. Җөмлə ничек оеша? 
1) бер яисə ике сүзнең хəбəрлекле мөнəсəбəткə керүе нигезендə
2) ике мөстəкыйль төшенчəне оештыру, аларны үзара бəйлəп кую нигезендə. 
3) бер сүзнең икенче сүз турында өстəмə аныклык , мəгълүмат бирүе нигезендə.

2. Җөмлəнең структур үзəген төзүче иң əһəмиятле кисəклəр булып кайсы 
кисəклəр санала? 

1) баш кисəклəр
2) иярчен кисəклəр 
3) модаль кисəклəр

3. Иярчен кисəклəргə кайсы җөмлə кисəге керми? 
1) аергыч
2) тəмамлык
3) хəллəр
4) аныклагыч
5) эндəш сүзлəр



4.   Иягə нинди билге хас түгел? 
1) баш килештə генə килə
2) ия составында күплек, тартым кушымчалары була
3) таркалмый торган сүзтезмəлəрдəн тора
4) ия янында бəйлеклəр, бəйлек сүзлəр килергə мөмкин

5. Аергычка нинди үзенчəлек хас? 
1) исем белəн бирелгəн кисəкне ачыклый 
2) фигыль белəн бирелгəн кисəкне ачыклый
3) бары тик сыйфат белəн генə белдерелеп, барлык сүзтөркемнəрен ачыклый

6.   Тəмамлыкка нинди үзенчəлек хас? 
1) исем белəн бирелгəн кисəкне ачыклап килə
2) ия турында нəрсə дə булса хəбəр итə
3) эш – хəрəкəт үтəлүгə бəйле затны, предметны белдерə
4) эш – хəрəкəтнең үтəлү характерын белдерə



7.   Аныклагычка нинди үзенчəлек хас? 
1) ияртүче сүздəн алда килеп, аңа өстəмə аныклык бирə
2) ияртүче сүз урынында килеп, аңа өстəмə аныклык бирə
3) ияртүче сүздəн соң килеп, аңа өстəмə аныклык бирə

8. Хəллəрнең кайсы төре аерымланмый? 
1) вакыт хəле
2) күлəм хəле 
3) урын хəле
4) барлык хəллəр дə аерымлана

9. Сөйлəүченең чынбарлыкка мөнəсəбəтен белдерүче җөмлə кисəгенə нəрсə 
керə? 

1) эндəш сүз
2) кереш сүз
3) аныклагыч
4) тəмамлык



10. Тиңдəш кисəклəрнең барысын бергə җыеп, гомумилəштереп əйтə торган 
кисəк ничек атала? 

1) кереш сүзлəр
2) өстəлмəлəр
3) күзаллаучы баш килеш 
4) гомумилəштерүче  сүзлəр

11. Тиңдəш кисəклəрне үзара теркəүче чаралар нинди? 
1) ияртүче теркəгечлəр 
2) тезүче теркəгечлəр һəм санау, каршы кую интонациялəре 
3) аныклау интонациясе

12. Оештыручы үзəкнең санына карап, җөмлəлəр нинди төрлəргə бүленəлəр?
1) бер составлы – ике составлы
2) гади – кушма
3) тулы – ким



13. Мəгънə тулылыгы өчен кирəкле җөмлə кисəклəренең булу-булмавына 
карап, җөмлəлəр нинди булалар?

1) тулы –ким 
2) гади –кушма
3) раслау – инкяр 
4) бер составлы – ике составлы

14. Бер составлы җөмлəлəр нинди үзенчəлеккə ия булалар? 
1) бер баш кисəк кенə бар, икенчесен куеп карарга мөмкин
2) бер баш кисəк кенə бар, икенчесен куеп булмый 
3) мəгънə тулылыгы өчен кирəкле кисəклəрнең берсе кулланылмый

15. Кайсы төр җөмлəлəр бер составлы җөмлəлəр төркеменə керми?
1) атау җөмлəлəр
2) фигыль җөмлəлəр 
3) сүз җөмлəлəр 
4) ким җөмлəлəр



16.  Кайсы төр җөмлəлəр бер составлы фигыль җөмлəлəр төркеменə керми?
1) билгеле үтəүчеле
2) билгесез үтəүчеле
3) гомуми үтəүчеле
4) үтəүчесез
5) кузаллаучы баш килеш

17. Атау җөмлəлəрдə баш кисəк нинди сүз төркемнəре белəн белдерелə?
1) бары тик исемнəр
2) фигыльлəрдəн кала башка сүзтөркемнəре
3) барлык сүз төркемнəре

18. Əйтү максаты буенча җөмлəлəр нинди төрлəргə бүленəлəр? 
1) хикəя –сорау-боеру-тойгылы
2) җыйнак-җəенке 
3) раслау-инкяр



19. Иярчен кисəклəрнең булу-булмавына карап, җөмлəлəр нинди төркемнəргə бүленəлəр? 
1) тулы-ким
2) җыйнак – җəенке
3) раслау –инкяр

20. Хəбəрлек санына карап, җөмлəлəр нинди төрлəрə бүленəлəр?
1) гади –кушма
2) бер составлы-ике составлы
3) тулы-ким

21. Баш килештəге сүз җөмлə алдына куелып, аның турында нинди дə булса бер фикер 
əйтелə. Бу синтаксик төзелмə ничек атала? 

1) эндəш сүз
2) өстəлмə
3) күзаллаулы баш килеш

22.Чынбарлыктагы күренешлəргə мөнəсəбəттə җөмлəлəр нинди төркемгə бүленəлəр?
1) раслау – инкяр
2) җыйнак –җəенке
3) хикəя –сорау – боеру - тойгылы



2 нче вариант.

1. Əйтү максаты ягыннан җөмлəнең төрен билгелəгез:
Нинди саф тавыш! (Ə.Б.)
1) хикəя җөмлə
2) сорау җөмлə
3) боеру җөмлə
4) тойгылы җөмлə

2. Əйтү максаты ягыннан җөмлəнең төрен билгелəгез: 
Кем бар анда? 
1) хикəя җөмлə
2) сорау җөмлə
3) боеру җөмлə
4) тойгылы җөмлə

3. Хикəя җөмлəне табыгыз:
1) Күпме хатирəлəр! (Ə.Е.)
2) Эш нəрсə соң? (Ф.У.)
3) Бөтен укучылар да күнегүне эшлəп килгəннəр иде. (Г.М.)
4) Лəкин моңа кем җавап бирə алачак? (Г.И.)



4. Боерү җөмлəне табыгыз: 
1) Сезнең юлыгыз хата түгелме? (Г.М.)
2) Хəлимов, син кая барасың? (М.М.)
3) Шаулама, йокласын. (М.Ə.)
4) Ут аламыни безне! (М.Ə.)

5. Сорау җөмлəне табыгыз: 
1) Без юлыбызны дəвам иттек. (Г.С.)
2) Мине дə утырттып барасызмы? (А.Г.)
3) Хуш, кичке авылдагы тынычлык. (Г.Ис.)
4) Мин йоклый алмыйм. (Г.Т.)

6. Тойгылы җөмлəне табыгыз: 
1) Безгə кереп чык əле. 
2) Күк йөзе зəп-зəңгəр.(М.М.)
3) Соң син үзең, канатым, кем кызы буласың? (Ə.Е.)
4) Күңелле бу дөнья! (Ш.М.)

7. Җөмлəнең төрен билгелəгез: 
Кайчан кайттың? 
1) җыйнак
2) җəенке 



8. Җөмлəнең төрен билгелəгез: 
Класс шауларга тотынды. (М.М.)
1) җыйнак
2) җəенке 

9. Җыйнак җөмлəне табыгыз:
1) Монда да без бөек Тукайга бурычлы.(Г.Б.)
2) Бүгенге эшне иртəгə калдырмыйлар. (М.)
3) Болар  - кызыллыр иде, матурлар иде.(Г.И.)
4) Ислам кинəт торды да дəшми – тынмый китеп барды. (М.Х.)

10. Җəенке җөмлəне табыгыз: 
1) Кошлар кайтты.
2) Нигə капка ачык тора? 
3) Сагать туктаган.
4) Яңгыр ява. 

11. Җөмлəнең төрен билгелəгез: 
Теллəр белгəн  - иллəр белгəн. (М.)
1) раслау
2) инкяр

 



12. Җөмлəнең төрен билгелəгез: 
Боз əле калын түгел. (М.Ə.)
1) раслау
2) инкяр

13. Раслау җөмлəне табыгыз:
1) Безнең өчен бу сорау – сорау түгел.(М.М.)
2) Су тирəнəя төште. (М.Ə.)
3) Ат карышмады. (М.Ə.)
4) Əбине һич онытасым юк. (Ф.Х.)

14. Инкяр җөмлəне табыгыз: 
1) Безгə китəргə кирəк.
2) Көн салкын.
3) Хəерле иртə, күтəрелеп килүче кояш.
4) Бу турыда əнигə əйтте юк. (М.Ə.)

15. Оештыручы үзəгенə карап, җөмлəнең төрен билгелəгез: 
Миңа Осланда Гариф исемле бер əфəндене күрергə һəм аның белəн танышырга кирəк иде. 

(Ф.Ə.)
1) бер составлы
2) ике составлы



16. Оештыручы үзəгенə карап, җөмлəнең төрен билгелəгез: 
Ап – аяз бер яз көнендə кырда йөрдем көн буе.(Ш.Б.)
1) бер составлы
2) ике составлы

17. Бер составлы җөмлəне сайлап алыгыз: 
1) Туры сүз таш яра.(М.)
2) Яхшы сүз балдан татлырак. (М.)
3) Ике уйла, бер сөйлə.(М.)
4) Тел кылычтан үткен.(М.)

18. Җөмлəнең төрен билгелəгез:  
Олыларны хөрмəт итəргə кирəк. 
1) атау җөмлə
2) фигыль җөмлə
3) сүз җөмлə

19. Җөмлəнең төрен билгелəгез: 
Урамда салкын.
1) атау җөмлə
2) фигыль җөмлə
3) сүз җөмлə



20. Аерып бирелгəн җөмлəнең төрен билгелəгез: 
- Син бүген безгə килəсеңме? 
- Əлбəттə! 
1) атау җөмлə
2) фигыль җөмлə
3) сүз җөмлə

21. Атау җөмлəне сайлап алыгыз: 
1) С агындым, бик сагындым сине, Туган ил! (Г.К.)
2) Эзлəр...Алар, чыннан да, нилəр генə сөйлəми. (Г.Х.)
3) Туган җир! Аның нəрсə икəнлеге аерылгач беленə. (Ə.Б.)
4) Кич. Кече тирəн күл. (М.Ə.)

22. Сүз җөмлəлəрне сайлап алыгыз: 
1) Кызым, сиңа əйтəм.
2) Ярар.
3) Җəйге җылы төн. (Г.Ə.)
4) Көз.



23. Бер составлы фигыль җөмлəнең төрен билгелəгез: 
Хəбир абыйны эзлəп килүем. (А.Г.)
1) билгеле үтəүчеле җөмлə
2) билгесез үтəүчеле җөмлə
3) гомуми үтəүчеле җөмлə
4) үтəүчесез җөмлə

24. Бер составлы гомуми үтəүчеле фигыль җөмлəне табыгыз:
1) Киеменə карап каршы алалар, акылына карап озаталар. (М.)
2) Идел буендагы талларга хəтле яфракларын коеп, сусызлыктан көйрəп утыралар. (К.Н.)
3) Тауга карап тау булып булмый.(М.)
4) Лəкин ул чакта инде миңа бик тə кыен булыр. (Г.Р.)

25. Ике составлы җөмлəне табыгыз: 
1) Умырзая җыйдык, кошлар сайравын тыңладык, рəхəтлəнеп ял иттек.(Г.М.)
2) Аның күзлəренə ак төшкəн. (М.Г.)
3) Менə өй эче. (Ə.Е.)
4) Аның бертуктаусыз каядыр йөгерəсе, чабасы килə, нидер эшлисе, кырасы – ватасы 

килə. (Н.Ф.) 



26. Бу өзектə аерып бирелгəн төзелмəнең төрен билгелəгез: 
Моңа кадəр күренмəгəн кошлар, таң калдырып, җыр башлап җибəрəлəр. Волга ягыннан җилəс 

җил исеп китə. Апрель җиле, язгы җил... (И.А.)
1) ким җөмлə
2) өстəлмə
3) күзаллаулы баш килеш

27. Аерып бирелгəн җөмлəнең төрен билгелəгез: 
Əдəп! Əдəпнең төбе – яхшы гадəт. (М.)
1) атау җөмлə
2) күзаллаулы баш килеш
3) өстəлмə
4) ким җөмлə

28. Җөмлəнең төрен билгелəгез: 
Ерак түгел моңаеп
Утыра ромашка кызы. (М.Җ.)
1) гади
2) кушма

29. Җөмлəнең төрен билгелəгез: 
Шул вакыт кызларның берсе мине күреп алды. (М.Х.)
1) гади
2) кушма



Текстларны җөмлə кисəклəре буенча тикшерергə. 

№ 1. 
         Бу хəл кыш көне булды. Шулай беркөнне, күл буйлап 

чаңгыда йөргəндə, чаңгыларым җырлап җибəрмəсенме? 
Сайрар кошларың бер читтə торсын. Ə тирə – юньдə ап –ак 
кар, үзəккə үтəрлек салкын.

№2. 
         Төннең иң кыска вакыты. Без печəнгə төштек. Менə 

берзаман, күңелле елмаеп, кояш күтəрелə. Сəгать биш тə 
тула. Шунда яшел чəчəк төймəлəре, сүз куешкандай , 
бердəм ачылып китə. Болар – ак төнбоеклар.



№ 3. 
            Иртəдəн бирле көн матур, кояшлы тора иде. 

Көтмəгəндə, көнбатыштан яңгыр болытлары күтəрелде. 
Йомшак кына яңгыр җиле исеп куйды, агач яфракларын 
җилфердəтте. Яшенле яңгыр буласын сизенгəн кебек, 
кошлар чырылдап оча башлады.

№ 4.
            Тимгелле түндербаш (елан көпшəсе) – кишергə 

охшаган икееллык үсемлек. Аның яфраклары каурый 
сыман, чəчəклəре  кечкенə зонт астына җыелган кебек. Ул  
- агулы үсемлек. Аны кабып караган кеше агулана.



Җөмлəлəрдə синтаксик анализ ясарга.
1. Миңа əле күптəн түгел бер яңа роман укырга туры килде. (Г.

К.)
2. Кинəт җылытып җибəрде. (Х.Х.)
3. Көзен безне Мəскəүгə кайтардылар.(Г.А.)
4. Хəзер бик күңелле чак. (А.Ш.)
5. Иске мəдрəсəнең бер бүлмəсе. (К.Т.)
6. Юлларымның башы синдə, урман! (Һ.Т.)
7. Əйтче, кошчыгым, кая очасың? (Ф.К.)
8. Заһит, дулкынланып, сак кына хəрəкəтлəр белəн конвертны 

ачты. (М.Ə.)
9. Хуҗаларның кайтып төшүе өйдə биниһая ыгы-зыгы 

кузгатты. (Ə.Ф.)
10. Җиңгəчəсенең сүзендə ник бер сыкрану ишетелсен! (Ə.Е.)


